
ЁШ АВЛОДДА МИЛЛИЙ ҒОЯ, МИЛЛИЙ МАФКУРА ВА УМУМБАШАРИЙҚАДРИЯТЛАРГА АСОСЛАНГАН ДУНЁҚАРАШНИ ШАКЛЛАНТИРИШ
Ўзбекистон - ёшлар мамлакати. Юртимизда истиқомат қиладиган жами аҳолининг 60 фоиздан зиёдини 24 ёшгача бўлган ёшлар ташкил этади. Демографларнинг тадқиқотларига қараганда, мамлакатимиз аҳолисининг юқори суратларда ўсиши яқин чорак асрда ҳам давом этади. 2015 йилга келиб Ўзбекистон аҳолиси 1,5 баробарга ортиб, жами 36 миллион 330 минг кишидан ортиши кутилмоқда. Шу давр мобайнида меҳнатга яроқли аҳоли сони ҳам икки баробарга ошади ва 2015 йилда қарийб 20 миллион нафар кишини ташкил этади. 

Бу рақамлар фақат юртимиз аҳолисининг сон жиҳатдан ўсишинигина кўрсатиб қолмай, у навқирон миллат сифатида катта интеллектуал имкониятларга эга эканини ҳам намоён этади. Ана шу боис ҳам мамлакатимиз Президенти Ислом Каримов истиқлолнинг илк йилларидаёқ «Ўзбекистон - келажаги буюк давлат» деган ғояни илгари сурди. Миллий мафкурамизнинг мухтасар шиорига айланган ушбу сўзлар нафақат руҳлантирувчи даъват, балки амалий натижага айланиши учун давлат жамиятнинг энг фаол қатлами бўлган ёшларга катта эътибор қаратмоқда. «Соғлом авлод учун» орденининг таъсис этилиши, «Камолот», «Умид», Мирзо Улуғбек» жамғармаларининг тузилиши, ёшлар муаммолари институти фаолиятининг йўлга қўйилиши, Ўзбекистон Республикасининг таълим тўғрисидаги қонуни, кадрлар тайёрлаш миллий дастурининг қабул қилиниши ва ҳаётга жадал жорий этилаётганлиги, телевидение ва радиода махсус ёшлар каналининг ташкил этилиши каби фактлар ушбу сўзларнинг амалий исботидир. 

Ёшларнинг интеллектуал-руҳий камолоти уларнинг маънавий ўз-ўзини англаши жараёнлари билан бевосита боғлиқдир. Айниқса, бозор иқтисодиёти шароитида ёшлар характерида ижтимоий идеалларнинг сусайиб кетишига йўл қўймаслик муҳимдир. 

Ёшларнинг миллий ўзлигини англаш шароитида улар ижтимоий манфаатларини ўрганиш ҳамда назарий жиҳатдан тадқиқ этиш муҳим аҳамиятга эга бўлиб, булар қуйидагилардир:

· фикрлар хилма-хиллиги нуқтаи назаридан мустақиллик шароитида ижтимоий манфаатлар мавжуд концепциялар орқали тақлил этилади ва замонавий шароитларга хос бўлган қарашлар тарзида ифодалаб берилади;

· ижтимоий манфаатларнинг жамият тарақиётидаги ўрни, аҳамияти ҳамда замонавий сиёсий жараёнларда сиёсий ва иқтисодий манфаатларни ўзаро уйғун тарзда ўрганади;

· ижтимоий манфаатлар моҳияти, мазмуни ҳамда жамият ривожидаги ўрни масалаларини социологик жиҳатдан таҳлил этади;

· жамиятда этносиёсий жараёнларни таҳлил этиб, уларнинг миллатлараро муносабатларга таъсирини ҳамда миллий манфаатлардаги ўрнини кўрсатади;

· этник манфаатларнинг ижтимоий тараққиёт ва жамият ривожидаги воқеа-ҳодисаларга ўзаро алоқадорлик диалектикасини ўрганиб, ушбу жараённинг жамият тараққиёти билан боғлиқ хусусиятларини таҳлил этади;

· жамиятда ижтимоий-сиёсий, иқтисодий ва маънавий омилларнинг ижтимоий манфаатларига таъсирини ўтказади;

- ҳозирги даврда ижтимоий тараққиётга хос жараёнлар ривожида этник манфаатларнинг ўсиб, миллий ва умуминсоний мазмун касб этиш хусусиятларини назарий тадқиқ этади. 



Социология фани ёшларни жамиятдаги ижтимоий ва руҳий ўзига хос ҳолатга эга бўлган йирик ижтимоий гуруҳ сифатида ўрганади. Бу ижтимоий ва руҳий ҳолатда уларнинг нафақат ёшдаги тафовутлари, балки ижтимоий-иқтисодий, шунингдек, ижтимоий-сиёсий мавқеи ҳам ўз ифодасини топади. Ёшлар деганда, маънавий дунёси шаклланиш жараёнида бўлган, асосан 16-30 ёшлардаги инсонлар тушунилади. Бироқ, ёшларнинг ижтимоий жиҳатдан бир-биридан фарқланиши айрим мутахассисларни ёшнинг «юқори» чегарасини турли гуруҳларнинг ижтимоий-иқтисодий ва касбий сифатлари шаклланиши давомийлигига қараб аниқлашга ундамоқда. Жумладан, ёш ишчининг бир касб бошини қатъий тутиши асосан 25 ёшларда амалга ошса, ёш олим 35 ёшида шаклланиб улгуради. Ёш чегаралари у ёки бу мамлакатдаги мавжуд тарихий шароит ҳамда ижтимоий тузумга бевосита боғлиқдир. Масалан, болалар ва ўсмирлар меҳнатини кенг қўллаш «ёшлар» деб аталган қатламнинг «пастки» чегарасини анча қуйи ёшдан аниқлашни тақозо этади. 



Кўпгина мамлакатларда ёшликнинг қуйи чегараси тегишли ҳуқуқий-меъёрий ҳужжатларда ёзиб қўйилган. Мустақил касб фаолияти билан шуғулланиш ҳуқуқи ва имкониятлари, ижтимоий-сиёсий ҳаётда қатнашиш ҳуқуқи, ўз ҳатти-ҳаракатлари учун фуқаро сифатида жавоб бериш қобилияти, никоҳга кириш ҳуқуқи мана шу қуйи чегарани аниқлашни тақозо этади. Ҳозирча бу жаҳон тажрибасида 14-16 ёшни ташкил этади. Ёшлар таркибига кирувчи ўқувчилар, талабалар, ёш ишчилар ва бошқалар ижтимоий-руҳий яқинлиги, қизиқишларининг умумийлиги нафақат бир мамлакат ҳудудида, балки бутун жаҳон узра уларнинг оммавий чиқишлари, биргаликдаги ҳаракатига сабаб бўлади. Ёшларнинг мустақил ҳаётга қадам қўйиш жараёнидаги мураккабликлар ва қарама-қаршиликлар гоҳида уларнинг турли шаклдаги, жумладан, аксил ижтимоий (жиноятчилик, гиёҳвандлик каби) норозиликларини, шунингдек, ўзига хос ёшлар «маданияти»ни келтириб чиқаради. Жамиятни синфларга бўлишни одат қилган шўъролар замонида айрим мутахассислар ёшларни алоҳида синф деб қарашга мойил бўлган пайтлари ҳам бўлган. Бироқ, коммунистик мафкура мутахассислари ҳам ёшлар жамиятдаги бир қатлам эканини эътироф этишга мажбур бўлдилар. Бу қатлам аъзолари маълум вақт ўтиши билан ўзга, янада барқарорроқ ижтимоий қатлам (масалан, ишчи, зиёли, каби) вакилига айланади. Аммо навқирон ватандошларимизнинг ёши ҳамда ижтимоий ўзига хослиги нуқтаи назаридан узоқ вақт ўзгармас қатламини ўрта-махсус ўқув юртлари ўқувчилари, талабалар ташкил этадики, улар ҳаёт тарзининг асосий қисми ўқиш ва келажак ҳаётга тайёргарликдан иборатдир. Ёшлик - бу ахлоқий идеални излаш, мақсадларни ва ҳаётий позицияни шакллантириш, касб танлаш, оилавий ҳаётга тайёргарлик палласидир. Ҳаётга қадам қўяётган йигит-қизлар учун улар фаолияти ижтимоий фойдали бўлишигина эмас, балки бу фаолият ўз шахсий мақсадларига, интилишларига мувофиқлиги, ҳаёт режаларининг амалга ошишига мумкин қадар тўлароқ кўмаклашиши ҳам ғоят муҳимдир. 



Жамият ўз олдига мустақил фикрловчи эркин шахсни шакллантириш вазифасини қўймоқда. Бу ўз қадр - қимматини англайдиган, иродаси бақувват, иймони бутун, ҳаётда аниқ мақсадга эга бўлган инсонларни тарбиялаш деганидир. Шундагина онгли турмуш кечириш жамият ҳаётининг бош мезонига айланади. Президент Ислом Каримов айтганидек, «Шунда одам оломон бўлиб, ҳар лаҳзада серкага эҳтиёж сезиб эмас, аксинча - ўз ақли, ўз тафаккури, ўз меҳнати, ўз масъулияти билан онгли тарзда озод ва ҳур фикрли инсон бўлиб яшайди. Бундай одамлар уюшган жамиятни, улар барпо этган маънавий руҳий муҳитни сохта ақидалар, бақириқ-чақириқлар, ҳавойи шиорлар билан асло бузиб бўлмайди. Уларни ўзлари ақл-идрок ва қалб амри билан танлаб олган ҳаётий мақсадлардан чалғитиб ҳам бўлмайди». 



Хориждаги айрим сиёсий кучлар жамиятимизнинг истиқболи бўлган ёшларимизни ўз таъсирига олишга уринаётган айни замонда таълим-тарбия тизимимизни улар муаммолари, ўй ташвишларини билиб, ёшлар сиёсатини илмий асосга кўчиришимиз юқорида таъкидланган ижобий натижаларни бериши тайин. Қайси миллат, халқ бўлишидан қатъий назар, кимдан бўлмасин, “Ота-онанинг энг катта бойлиги нима?” – деб сўралса, табиийки, ҳамманинг ўзига хос жавоби бўлади. Бошқаларни билмадигу, лекин ўзбекнинг айтадигани аниқ: “Асосий бойлигим – фарзандларим!”, дейди у фахр билан. Агар яна “Энг катта орзу-умидинг нима?” – деб сўралса, кимнинг нима дейишига кафолат беролмаймизу, бироқ ўзбекнинг жавоби битта бўлади: “Фарзандларимнинг бахтини, камолини кўриш”! Чиндан ҳам бутун умрини, жони-жаҳонини ўз зурриётига бағишлайдиган халқмиз. Токи кўзимиз очиқ экан, қувончу ташвишларимиз уларнинг соғлиғи, турмуши, муаммолари билан боғлиқ бўлади. Ўзингдан кўра фарзандларингни кўпроқ ўйлайсан, ўзингнинг ютуғингдан кўра, уларнинг ютуғидан кўпроқ қувонасан. Ота-она юз ёшга кирса ҳам етмиш-саксон ёшли боласи ташвишини қилади. Азал-азалдан шундай, қонимизга сингиб кетган одат бу. Чунки фарзанд ота-она умрини, эзгу амалларини давом эттиради. Вақти-соати келиб шу азиз Ватанни ҳам уларга мерос қилиб қолдирамиз. Аммо фарзанд эртага ота-онани рози қила оладими, шаънига раҳмат ёғдирадими, энг муқаддас мерос Ватанни кўз қорачиғидек асрай оладими, унинг шон-шуҳратини оширадими? Ёки... 



Оила бутунлиги, миллат келажаги, Ватан тақдири бугун ёшларга кўрсатаётган эътибор ва ғамхўрлигимизга боғлиқ бўлади. Бу аслида ҳеч кимга сир бўлмаган ҳақиқат. Лекин билиш бошқа, амалий иш қилиш бошқа. Мустақиллигимизнинг дастлабки кунлариданоқ Президентимиз ташаббуси билан баркамол авлод орзуси давлат сиёсатининг долзарб масалаларидан бири сифатида кун тартибига қўйилди. Ёшлар тарбияси мустақиллигимиз мустаҳкамлиги, абадийлиги, ватанимиз тараққиётини таъминловчи асосий куч эканлигига имон келтирдик. Энг оғир дамларда – дон, нон, валюта топиш катта муаммо бўлиб турган бир пайтда ёшларимиз замонавий касб-ҳунарларни ўргансин, билим олсин, ҳеч кимдан кам бўлмасин, деган буюк орзу-умидлар билан уларни дунёнинг энг илғор  мамлакатларига ўқишга юбориш йўлга қўйилди. Улуғ аждодимиз Абдулла Авлонийнинг “Тарбия биз учун ё ҳаёт – ё мамот, ё нажот– ё ҳалокат, ё саодат – ё фалокат масаласидир”, деган оташин сўзларини дилимизга жо қилиб олдик. “Ҳар бир миллатнинг саодати давлатларнинг тинч ва роҳати ёшларнинг яхши тарбиясига боғлиқдир”, деган ўгитлари, “Дунёда турмоқ учун дунёвий фан ва илм лозимдир. Замона илми ва фанидан бебаҳра миллат, бошқа миллатларга поймол бўлур” каби даъватлари қалбимизда қайта алангаланди. Ёшлар соғлом, илм-маърифатли, эътиқодли бўлса, замонавий касб-ҳунарларни эгалласа, ҳеч кимдан кам бўлмаган авлод камол топсагина орзуларимизга етишимиз, Ватанимиз гуллаб-яшнашини англаб етдик. 



Эслайлик, давлатимиз таъсис этган биринчи орден “Соғлом авлод учун” ордени бўлди ва шу номда халқаро жамғарма ташкил этилди. Муҳташам спорт иншоотлари, касб-ҳунар коллежлари, академик лицейлар барпо этишга киришилди. Мустақил Давлатлар Ҳамдўстлиги орасида биринчи бўлиб бизда ёшларга оид давлат сиёсатининг асослари тўғрисида (1991 й. 20 ноябрь) қонун қабул қилинди. Бундан кўзланган асосий мақсад –“Ёшларнинг ижтимоий шаклланиши ва камол топиши, иқтидорини тўла-тўкис рўёбга чиқиши учун ижтимоий-иқтисодий, ҳуқуқий, ташкилий жиҳатдан шарт-шароит яратиш ҳамда уларни кафолатлашдан иборат”лиги таъкидлаб ўтилди. 1992 йил 22 июлда “Таълим тўғрисида”ги қонун қабул қилинди. “Таълим, илм  бериш ва тарбиялашни ўз ичига олади, у республикамизнинг ақл заковати ва илм борасидаги куч-қувватини ривожлантириш, жамият, оила ва давлат олдидаги ўз масъулиятини англайдиган ҳар жиҳатдан баркамол эркин шахсни шакллантириш мақсадини кўзлайди”, дея уқтирилди. 



Ёшларга эътибор кун сайин кенг қамров ола бошлади. “Камолот” ёшлар жамғармаси тузилди, Президентимизнинг “Ўзбекистоннинг ўқувчи ёшларини рағбатлантириш чоралари тўғрисида”ги Фармони (1993 йил 5 февраль) чиқди. Президентимизнинг республика Олий Кенгашининг навбатдан ташқари тўққизинчи сессиясидаги маърузасида ёшлар сиёсатининг мақсад-моҳияти яна бир бор аниқ-равшан ифодалаб берилди: “Келажак бугундан бошланади. Ҳозир тарбия масаласига эътибор қилинмаса, келажак бой берилади. Тарбиядан ҳеч нарсани аямаймиз. Маънавий ва ахлоқий покланиш, иймон, инсоф, диёнат, ор-номус, меҳр-оқибат ва шу каби чинакам инсоний фазилатлар ўз-ўзидан келмайди. Ҳаммасининг замирида тарбия ётади”. Давлатимиз тарбиядан ҳеч нарсани аямаётгани, ёшлар сиёсати изчиллик билан давом эттирилаётгани, ёшларимиз ўз истеъдодларини рўёбга чиқариши учун имконият майдони кенгайиб бораётганини ўз кўзимиз билан кўриб турибмиз. Масалан, таълим соҳасидаги миллий дастурларни ҳаётга татбиқ этиш бошланганидан буён 1 минг 140 тага яқин академик лицей ва касб-ҳунар коллежи, 4 минг 680 тадан зиёд умумтаълим мактаби янгидан қурилди ва капитал таъмирланди. Ўтган йиллар мобайнида замонавий, ҳар томонлама жиҳозланган ўқув юртларини барпо этиш учун 5 миллиард доллардан ортиқ бюджет ва бюджетдан ташқари маблағлар йўналтирилди. 



Буларнинг барчаси ўз кучимиз, меҳнатимиз билан амалга оширилди. Умид билан суқилган таёқ бир кун берар меваю япроқ, деганларидек, қисқа вақт ичида ёшлар тарбияси билан боғлиқ саъй-ҳаракатларимизнинг натижалари бўй кўрсата бошлади. Бир неча йиллардан бери ўтказиб келинаётган “Ниҳол”, Зулфия номидаги мукофотлар, “Янги авлод” республика болалар ижодиёти фестивали ва “Келажак овози” кўрик-танловлари, “Ўзбекистон маданияти ва санъати форуми” иқтидорли ёшларни қўллаб-қувватлаш борасида амалга оширилаётган хайрли ишлар, “Баркамол авлод”, Универсиада мусобақалари юртимизнинг деярли барча вилоят ва туманларида, олис қишлоқларда истеъдодли ёшлар вояга етаётгани, улар буюк аждодларимизнинг муносиб ворислари бўлишга интилаётганларидан далолат беради. Биргина спортнинг ўзида кейинги йилларда ёшларимиз эришган ютуқлардан ҳар қанча фахрлансак оз.
Хулоса қилиб айтганда, давлатимиз томонидан ёшларга кўрсатилаётган юксак эҳтиромга ёшларимиз муносиб бўлсалар, ўзларига яратилаётганган катта имкониятлардан вақтни бой бермай, ёшлик пайтидаёқ фойдаланиб қолсалар, элу юртимизнинг билимли, тарбияли, фидойи инсонлари бўлиб камол топсалар.

